
221. fundur Breiðafjarðarnefndar, haldinn 5. febrúar 2024, á Teams 

Mætt: Erla Friðriksdóttir formaður, Guðríður Þorvarðardóttir varaformaður, Karl Kristjánsson, 

Sigurður Halldór Árnason, Valdís Einarsdóttir, Arnar Kristjánsson og Magnús A. Sigurðsson.  

Forföll: Arnheiður Jónsdóttir og varamaður hennar, Ólafur Helgi Haraldsson. 

 

Fundarritari: Jakob Stakowski.  

  

Formaður setti fund kl. 13.05. 

1. Fundargerð 219. fundar og 220. fundar Breiðafjarðarnefndar 

Fundargerð 219. fundar nefndarinnar, sem var haldinn 20. nóvember 2023, og fundargerð 220. 

fundar, sem haldinn var 29. janúar 2024. 

Afgreiðsla: 

Fundargerðir lesnar upp og samþykktar. 

 

2. Fyrirspurn um þátttöku í NPA verkefni (Northern Periphery and Arctic Programme)  

Breiðafjarðarnefnd barst fyrirspurn um mögulega þátttöku í verkefni á vegum Norðurslóðaáætlunar. 

Norðurslóðaáætlunin (Northern Periphery and Arctic Programme) er samstarfsvettvangur 

Evrópusambandsríkjanna Írlands, Svíþjóðar og Finnlands og svo Noregs, Íslands, Grænlands og 

Færeyja. Hægt er að lesa nánar um NPA samstarfið á heimasíðu Byggðastofnunar hér.  

Vistkerfi hafs og stranda binda mikið kolefni, sem kallað hefur verið blátt kolefni (e. blue carbon). 

Verkefnið sem fyrirspurnin fjallar um snýst um fjarkönnun á þessum vistkerfum.  

Afgreiðsla: 

Breiðafjarðarnefnd ræddi verkefnið og ákvað að leita frekari upplýsinga um það. Nefndin mun auk 

þess leita álits nokkurra stofnana, Náttúrustofu Vesturlands, Náttúrustofu Vestfjarða og 

Rannsóknaseturs Háskóla Íslands á Snæfellsnesi, um verkefnið. 

 

3. Endurskoðun verndaráætlunar fyrir Breiðafjörð 2014- 2019 

Náttúrustofur Vestfjarða og Vesturlands vinna að endurskoðun verndaráætlunar fyrir Breiðafjörð. 

Nýtt vinnuteymi tók við verkefninu í nóvember 2023.  

Afgreiðsla: 

Sigurður Árnason sagði frá stöðu verkefnisins. Hann kynnti fyrir Breiðafjarðarnefnd verkferli 

vinnuteymis og tímaáætlun. Breiðafjarðarnefnd mun samkvæmt áætlun fá fyrstu drög með breyttri 

verndaráætlun í mars 2024. Ákveðið var á fundi að vinnuteymi og Breiðafjarðarnefnd vinni verkefnið 

í náinni samvinnu vegna tengsla vinnuteymisins við Breiðafjarðarnefnd.  

https://www.byggdastofnun.is/is/verkefni/erlent-samstarf/npp

4. Framkvæmdaáætlun Breiðafjarðarnefndar 2022- 2025 

Breiðafjarðarnefnd hefur undirbúið framkvæmdaáætlun 2022- 2025. Nefndin ræddi fyrstu drög 

áætlunarinnar á fundi sínum í nóvember 2023 og ákvað að gera nokkrar breytingar. 

Afgreiðsla: 

Breiðafjarðarnefnd ræddi breytingar sem starfsmaður nefndarinnar vann milli funda og var áætlunin 

samþykkt í kjölfarið. Starfsmaður Breiðafjarðarnefndar mun setja framkvæmdaáætlunina á 

heimasíðu nefndarinnar.  

 

5. Greinargerð um vettvangsferð Breiðafjarðarnefndar 2023 

Starfsmanni nefndarinnar var falið að vinna samantekt um vettvangsferð Breiðafjarðarnefndar í 

ágúst 2023. Nefndarmenn fengu hana til yfirlestrar í tölvupósti fyrir fundinn. 

Afgreiðsla: 

Breiðafjarðarnefnd ræddi samantektina. Flestir nefndarmenn voru búnir að lesa textann milli funda 

og lögðu ekki fram athugasemdir á fundinum. Vegna tímaskorts var ákveðið að afgreiða þennan lið í 

tölvupósti fyrir næsta fund. Öllum nefndarmönnum verður gefinn kostur á að lesa samantektina á ný 

og senda athugasemdir til starfsmanns Breiðafjarðarnefndar. Starfsmaður mun taka saman 

athugasemdir og sendir svo greinargerðina á nefndarmenn til staðfestingar fyrir næsta fund í mars. 

 

6. Greinargerð um mögulega endurheimt Hraunsfjarðar 

Vistkerfi Hraunsfjarðar tók miklum breytingum með þverun hans og stíflun við Mjósund. 

Breiðafjarðarnefnd hefur rætt möguleika á endurheimt fjarðarins og kynnti sér svæðið í 

vettvangsferð sinni sumarið 2023, þar sem Sigurður Már Einarsson, sérfræðingur á sviði 

ferskvatnsfiska hjá Hafrannsóknastofnun, kynnti fjörðinn og lífríki hans fyrir nefndinni, auk þess að 

veita ráðgjöf um mögulega endurheimt hans. 

Breiðafjarðarnefnd er ráðherra til ráðgjafar hvað varðar verndarsvæði Breiðafjarðar og nefndin lítur 

á Hraunsfjörð sem mögulegt verkefni til að endurheimta náttúrulegt ástand á hluta 

verndarsvæðisins.  

Afgreiðsla: 

Breiðafjarðarnefnd ræddi drög greinargerðar sem starfsmaður undirbjó fyrir fundinn. Ákveðið var að 

gera nokkrar breytingar sem starfsmaður nefndarinnar mun vinna milli funda. Málið verður tekið 

aftur upp á næsta fundi þar sem Breiðafjarðarnefnd hyggst samþykkja greinargerðina og vísa málinu 

áfram til umhverfis-, orku- og loftslagsráðherra. 

7. Áfangaskýrsla stýrihóps um vernd hafsvæða 

Matvælaráðherra skipaði í mars 2023 stýrihóp til að leiða vinnu við að skilgreina áherslur Íslands 

varðandi verndun hafsvæða innan íslenskrar lögsögu. Hlutverk stýrihópsins er að rýna stjórnkerfi 

verndunar og nýtingar hafsins, draga saman þekkingu sem er til varðandi hafsvæði við Ísland og 

afmarka svæði sem hafa mikið verndargildi, greina svæði með tilliti til vistfræðilegra sérstöðu og gera 

tillögur að svæðum sem þarfnast verndunar. 

Formaður Breiðafjarðarnefndar og starfsmaður Breiðafjarðarnefndar hittu stýrihópinn á fundi 26. 

október 2023 þar sem verndun hafsvæða var rædd með sérfræðinga um hafið. 

Stýrihópur skilaði tillögum sínum til ráðherra í desember 2023 og er hægt að lesa þær hér. 

Afgreiðsla: 

Breiðafjarðarnefnd rýndi skýrsluna á fundinum. Starfsmaður Breiðafjarðarnefndar sýndi 

nefndarmönnum mikilvægustu atriðin úr skýrslu stýrihópsins sem lúta að Breiðafirði. 

Ákveðið var að senda stýrihópi nokkrar athugasemdir hvað varðar framsetningu verndarsvæðis 

Breiðafjarðar og laga nr. 54/1995 um vernd Breiðafjarðar. Starfsmaður Breiðafjarðar mun vinna 

athugasemdir milli funda og sendir nefndarfólki drög áður en staðfest skjal verður sent til 

stýrihópsins. Breiðafjarðarnefnd mun í kjölfarið biðja um fund með stýrihópnum til að ræða stöðu 

Breiðafjarðar í ljósi verndunar hafsvæða.  

 

8. Skýrsla um menningarlandslag frá Minjastofnun 

Breiðafjarðarnefnd hefur fjallað nokkrum sinnum um Landslagssamning Evrópu síðan 2022, síðast í 

nóvember 2023. Á þeim fundi sagði Magnús Sigurðsson, fulltrúi Minjastofnunar í Breiðafjarðarnefnd, 

frá skýrslu um menningar- og búsetulandslag, sem unnin var fyrir Minjastofnun árið 2020. 

Starfsmaður Breiðafjarðarnefndar sendi umrædda skýrslu á nefndarfólkið milli funda.    

Afgreiðsla: 

Breiðafjarðarnefnd ákvað að fresta umfjöllun um skýrsluna til næsta fundar vegna tímaskorts. Málið 

verður tekið upp á staðfundi 19. mars. 

 

9. Önnur mál 

Engin önnur mál voru rædd. 

 

 

Næsti fundur Breiðafjarðarnefndar verður staðfundur í Stykkishólmi þann 19. mars kl. 10.30.  

Fleira ekki gert og fundi slitið kl. 15.35. 

https://www.stjornarradid.is/efst-a-baugi/frettir/stok-frett/2024/01/03/Afangaskyrslu-skilad-um-verndun-hafsvaeda/

